
Бог даказаў Сваю любоў да нас
Шаноўны слухачу, думаецца, што ты згодзісься са мною, што адна з найвялікшых рысаў характару ў чалавека ёсьць любоў. Калі мы кагосьці кахаем або любім, то, канешне, сваю любоў выказваем словамі, але таксама яе паказваем учынкамі. Інакш кажучы, казаць камусьці, што «ты мне падабаесься» або «я цябе кахаю», недастаткова. Трэба таксама нейкім бачным сродкам даказаць любоў да іншага. Напрыклад, калі мы любім кагосьці, то можам паказаць гэта нейкім падарункам, як падарункам кветак альбо іншым дарам. Любоў ніколі не стаіць, так кажучы, сама па сабе без далейшага паказчыка. Менавіта тое ж самае мы заўважаем ў адносінах Бога з чалавекам. Біблія паведамляе, што «Бог ёсьць любоў» ды любіць усё чалавецтва. Сваю любоў Ён даказаў тым, што паслаў на зямлю Свайго Сына Ісуса Хрыста, Які нарадзіўся менавіта гэтак, як усе мы. Ён стаўся падобным да кожнага з нас людзей, калі нарадзіўся малюткам, як кожны з нас. Калі Яму было прыблізна 30 гадоў, Ён пачаў вучыць пра Бога і выкладваць Ягоную волю для нас людзей. Біблія сьцьвярджае, што Хрыстос пражыў жыцьцё, не ўчыніўшы ніякага граху, і памёр ахвярнай сьмерцю за нашыя грахі, каб мы маглі атрымаць дараваньне грахоў перад Богам ды прымірыцца зь Ім. Апостал гэтую праўду выказвае гэтак: «Бог Сваю любоў да нас паказвае тым, што, калі мы яшчэ былі грэшнікамі, Хрыстос памёр за нас. Таму тым болей, апраўданыя цяпер Ягонай крывёй, мы будзем празь Яго ўратаваны ад гневу, бо калі, быўшы ворагамі, мы былі прыміраныя з Богам дзякуючы ахвярнай сьмерці Ягонага Сына, – тым болей мы будзем уратаваныя Ягоным жыцьцём, і ня толькі, але і ганарымся Богам праз нашага Госпада Ісуса Хрыста, празь Якога мы цяпер атрымалі прымірэньне».
 

Першае, што ў гэтых словах мы заўважаем, гэта той факт, што перад сьвятым і маральна дасканалым Богам мы аказваемся грэшнікамі, у выніку чаго ўсе мы сталіся ворагамі Яму. Аднак Бог усё гэта загадзя ведаў і яшчэ да стварэньня сьвету ўжо прадбачыў, што Яму трэба будзе адкрыць шлях для чалавечага вяртаньня да Яго і апраўданьня. Бог гэта ўчыніў, паслаўшы на зямлю Ісуса Хрыста. Мы аб гэтым чытаем у Пасланьні апостала Паўла да філіпійцаў, дзе запісана: «Няхай будзе ў вас гэтая думка, якая была і ў Хрысьце Ісусе, Які, будучы ў вобразе Божым, не палічыў рабункам быць роўным Богу, але апустошыў Самога Сябе, узяўшы вобраз раба, зрабіўшыся падобным да людзей і з выгляду стаўшыся як чалавек, Ён прынізіў Сябе, стаўшы паслухмяным аж да сьмерці, і сьмерці на крыжы. Таму і Бог вельмі ўзвысіў Яго і дараваў Яму імя, якое вышэйшае за кожнае імя, каб перад імем Ісуса схілілася кожнае калена тых, хто на небе, і на зямлі, і пад зямлёю і кожны язык вызнаваў, што Ісус Хрыстос – Госпад у славу Бога Айца».

Гэта праўда, што чалавек грэшны, але любоў і ласка Божая сільнейшыя за чалавечыя грахі і дзейнічаюць у жыцьці кожнага, хто навяртаецца да Хрыста ды верыць у Яго і Ягоную ахвярную сьмерць. Кожны, хто прызнае сваю грэшнасьць, каецца ў сваіх грахах ды веруе ў Хрыста, памілаваны і апраўданы перад Богам. Як мы ў ранейшых гутарках ўжо абмеркавалі, у Пасланьні да рымлянаў апостал тлумачыць, што чалавек перад Богам ня можа дасягнуць дасканалай праведнасьці сваімі добрымі намерамі і ўчынкамі. Многія жадаюць Богу дагадзіць у маральных пытаньнях, але заслабыя і няздольныя гэта рабіць у дасканаласьці. Колькі б мы ні стараліся выконваць усе патрабаваньні Божага закону, мы то адну ці другую або больш запаведзяў парушаем. Мы дзесьці і калісьці грашым і, таму і маем патрэбу ў Божай міласьці. 

Калі кажам, што веруем у Хрыста, то гэта значыць, што мы кладзем сваю поўную надзею на Яго, Які ратуе нас ад Божага гневу за ўчыненыя намі грахі. Слова Божае ў іншым месцы кажа, што Ісус Хрыстос прыняў на Сябе і панёс усе нашыя грахі, калі быў укрыжаваны. Ён памёр на крыжы як ахвяра за нашыя грахі і на той падставе мы, якія вераць у Яго як Збаўцу і кладуць поўную надзею на Яго для дараваньня грахоў, атрымліваем поўнае прабачэньне і вызваленье ад пакараньня за ўчыненыя грахі. Як мы ўжо чулі ў ранейшых гутарках Хрыстова праведнасьць пакрывае веруючых і Дух Сьвяты ўваходзіць у іхнія душы, каб дапамагаць ім жыць па-Божаму.

Паўтараю, што Ісус Хрыстос, пражыўшы зямное жыцьцё, застаўся бязгрэшным. Ён памёр як тое чысьцюткае незаплямленае ягнятка. У старазапаветныя часы ізраільскія сьвятары выбіралі і забівалі маладую авечку. Першасьвятар раз у год уваходзіў у сьвятое сьвятых з крывёй забітага ягняткі і ёю абліваў алтар. Пазьней Хрыстос стаўся тым вялікім і апошнім Ягняткам Божым для ўсяго чалавецтва. Тое і пацьвердзіў Ян Хрышчальнік, калі аднойчы ўбачыўшы Хрыста, сказаў пра Яго: «Вось Ягня Божае, Якое бярэ на Сябе грэх сьвету».
 Інакш кажучы, Ісус Хрыстос прыняў на Сябе грахі ўсяго чалавецтва, у тым ліку твае і мае грахі. 

Калі юдэйскія рэлігійныя лідэры Яго абвінавачвалі ў блюзьнерстве і казалі, што Ён дастойны каральнай сьмерці і для гэтага прывялі яго да палітычных уладаў, рымскі губэрнатар, Понцій Пілат, пераглядзеўшы абвінавачаньні юдэйскіх рэлігійных лідэраў, зьвярнуўся да іх сказаўшы: «Я не знаходжу ніякай прычыны Яго караць». Інакш кажучы, ніякага грэху ён не ўбачыў у тым, у чым Яго абвінавачвалі юдэйскія лідэры. Апостал Пётра пазьней ў сваім лісьце веруючым дапісаў, што Хрыстос «не ўчыніў граху, і не было знойдзена падступства ў Ягоных вуснах», а ў той момант, калі Яго ўкрыжавалі, «Сам Ён панёс нашыя грахі ў Сваім целе на дрэва, каб мы, пазбавіўшыся грахоў, жылі дзеля праведнасьці, Ягонымі ранамі вы былі вылечаны» – Ён дабаўляе.
 Яшчэ да гэтага месца ў Пасланьні да рымлянаў апостал Павал піша, што веруючыя ў Хрыста былі апраўданы вераю і ў выніку таго цяпер маюць мір з Богам. Прыняўшы Хрыста сваім Збаўцам і Госпадам-Уладаром, яны перасталі быць ворагамі Богу, а сталіся Ягонымі прыяцелямі, нават дзецьмі. 

Можа часамі хтосьці з нас пытаецца, адкуль зьявіўся грэх? Апостал Павал адказвае пішучы: «Як праз аднаго чалавека ўвайшоў у сьвет грэх, а праз грэх – сьмерць, і гэтак сьмерць перайшла на ўсіх людзей з-за таго, што ўсе зграшылі... Сьмерць уладарыла ад Адама да Майсея і над тымі, хто не зграшыў, падобна правіне Адама, які ёсьць правобраз будучыні».
 Адам быў першы Богам створаны чалавек і аб ім мы чытаем у першай кнізе Бібліі, у Быцьці. Сказана там жа, што «стварыў Госпад Бог чалавека з пылу зямнога і ўдыхнуў у твар ягоны дыханьне жыцьця, і зрабіўся чалавек душою жывою. І пасадзіў Госпад Бог рай у Эдэме на ўсходзе, і зьмясьціў там чалавека, якога стварыў». Пазьней у Быцьці мы чытаем, што «І сказаў Госпад Бог: нядобра быць чалавеку аднаму; створым яму памочніка, адпаведнага яму... І навёў Госпад Бог на чалавека моцны сон; і, калі ён заснуў, узяў адну рабрыну ягоную, і закрыў тое месца плоцьцю. І стварыў Госпад Бог з рабрыны, узятай у чалавека, жанчыну, і прывёў яе да чалавека. І сказаў чалавек: вось, гэта костка ад касьцей маіх і плоць ад плоці маёй; яна будзе называцца жонкаю, бо ўзятая ад мужа свайго... былі абое голыя, Адам і жонка ягоная, і не саромеліся».

Нажаль, з тае прычыны, што жонка Алама, Ева, а потым сам Адам, разам парушылі Божы загад, таму Богу трэба было пакараць выгнаньнем іх з раю Эдэмскага саду. Бог перасьцярог іх аб тым, што калі яны парушаць Ягоны загад, то памруць. І сапраўды яны памерлі, але ў двух значэньнях. У духоўным сэнсе яны страцілі блізкія стасункі з Богам і ў гэтым значэньні памерлі, але таксама, пражыўшы нялёгкім жыцьцём шмат гадоў на зямлі, яны цялесна памерлі. Сьмерць закранула іх менавіта так, як іх папярэдзіў і прадказаў Бог. Рэч у тым, што тое самае здараецца з кожным з нас. Мы паўтараем тую самую памылку перад Богам. Нараджаемся на сьвет, не зрабіўшы ніякага грэху, але зь цягам часу наш стан перад Богам мяняецца. Ужо з бацькамі мы адчуваем, што ня хочам іх слухацца і тату і маме прыходзіцца нас дысцыплінаваць, але тое ж самае ў дачыненьні да Бога. Мы даведваемся, што суіснуюць і дабро і зло, і мы можам выбіраць адно альбо другое і часта выбіраем зло. Гэтае становішча пэрсанальнага эгаізму ўсё больш і больш праяўляецца ў кожнага з нас, пераходзячы зь дзяцінства ў нашыя дарослыя гады. 

Дзякаваць Богу, што Ён паклапаціўся аб тым, каб зьмяніць і паправіць гэтую сытуацыю. Апостал Павал тлумачыць, што зьявіўся дар Гасподняй ласкі. Паводле ягоных словаў: «Калі злачынствам аднаго многія памерлі, то тым больш ласка Божая і дар у ласцы аднаго Чалавека Ісуса Хрыста шчодра зышлі для многіх».
 Кожны з нас атрымаў ад нашых бацькоў у спадчыну тое пачуцьцё асабістага эгаізму, што і вядзе нас да грашэньня. Мы грашым і становімся вінаватымі перад сьвятым Богам. Рэзультат аказваецца тым самым – сьмерць у двух значэньнях. Ніякага кантакту з Богам мы ня маем і прыйдзе той дзень, калі мы фізычна пакінем гэты сьвет. І ў той час самым важным пытаньнем будзе: што станецца са мною ў замагільным жыцьці? Слова Божае кажа, што тыя, хто навярнуўся да Хрыста каяньнем і верай, атрымаюць шчасьлівае вечнае жыцьцё з Богам, калі тыя, хто не навярнуўся да Хрыста, будзе засуджаны на пакараньне за яго грахі і нежаданасьць прыняць дар збаўленьня празь веру ў Хрыста. Слава Богу, што Ён адкрыў нам шлях прабачэньня і апраўданьня, як далей цьвердзіць апостал Павал: «Калі злачынствам аднаго (менавіта – Адама) сьмерць заўладарыла праз гэтага аднаго, тым больш тыя, хто атрымлівае шчадроты ласкі і дар праведнасьці, будуць панаваць у жыцьці праз Аднаго, Ісуса Хрыста. Як праз адно злачынства – асуджэньне ўсім людзям, так і праз аднаго – праведнасьць, апраўданьне жыцьця ўсім людзям, бо як празь непаслухмянасьць аднаго чалавека зрабіліся многія грэшнымі, так і праз паслухмянасьць Аднаго праведнымі стануцца многія».

Паважаны слухачу, наш Творца-Бог ёсьць праведным і бязгрэшным Богам і Ён ня можа заставацца ў блізкай лучнасьці з грэшным чавлавекам. Ён ведаў, што мы ніколі ня зможам дагадзіць Яму выконваньнем усіх запаведзяў Ягонага закону, таму Ён адкрыў кожнаму з нас шлях ачышчэньня ад грахоў і нас апраўдае. Гэта даецца нам па веры ў Збаўцу Ісуса Хрыста. Ці ты навярнуўся да Яго? Калі не, умаляю цябе гэта зрабіць чым хутчэй. А калі ўжо навярнуўся да Яго, ці разьвіваесься ў Ягонай праведнасьці з дапамогай Духа Сьвятога? 

Госпадзе Божа, дапамажы кожнаму з нас спазнаваць і разумець Тваю волю для нас ды карыстацца Тваёй ласкай і выконваць Тваю волю! Дапамажы, амэн.

